
 

 

ᐅᓂᒃᑳᕆᔭᖏᑦ 
ᓗᐃ ᑕᐹᕐᔪᒃ, ᐅᖃᐅᓯᓕᕆᔩᑦ ᒥᓂᔅᑕᖓ 

ᓄᓇᕗᑦ ᒐᕙᒪᖓ 

ᐅᑭᐅᖅᑕᖅᑐᒥᐅᑦ ᐅᖃᐅᓯᓕᕆᓂᕐᒧᑦ ᑲᑎᒪᓂᖅ  
Tromsø, Norway, ᐅᑐᐱᕆ 21-ᒥ, 2008 

 

ᐅᖃᐅᓯᕗᑦ ᐊᑐᕐᓚᕗᑦ 
ᓯᕗᒻᒧᑦ ᐃᖏᕐᕋᓂᖅ ᑐᕌᕆᔪᒪᔭᕗᑦ ᐊᑐᓕᖅᑎᑦᑐᒪᓪᓗᒋᑦ: 

ᓴᐳᔾᔨᓯᒪᓂᖅ ᐅᔾᔨᕐᓇᖅᓯᑎᑦᑎᓂᕐᓗ ᐃᓄᒃᑎᑐᑦ ᐅᖃᐅᓯᖓᓐᓂᒃ  
ᐃᓄᐃᑦ ᐅᖃᐅᓯᖓᑦ ᑐᖅᑲᖅᑕᕐᕕᓪᓚᕆᐅᕗᖅ ᐃᓄᐃᑦ ᐃᓕᖅᑯᓯᖏᑎᒍᑦ ᐃᓕᓴᕐᓇᐅᑎᖏᑎᒍᓪᓗ. 
ᐅᖃᐅᓯᖅ ᓇᓗᓇᐃᖅᓯᔾᔪᑎᒋᕙᕗᑦ ᑭᒃᑰᓂᑦᑎᓐᓂ ᓄᓇᕗᒥᐅᑕᐅᑎᓪᓗᑕ. ᐃᖃᐃᓯᔾᔪᑕᐅᕗᖅ 
ᓯᕗᕚᑦᑎᓐᓂ ᐃᓅᓚᐅᖅᓯᒪᔪᓄᑦ ᓯᕗᓂᑦᑎᓐᓂ ᐊᒃᑐᐊᓂᕆᓚᐅᖅᑕᖓᓪᓗ ᓄᓇᑦᑎᓐᓄᑦ 
ᐅᑭᐅᖅᑕᖅᑑᑉ ᐊᕙᑖᓄᑦ. ᐋᖅᑭᒃᓱᐃᔾᔪᑕᐅᕗᖅ ᑕᐅᑐᒃᑕᑦᑎᒍᑦ ᐊᕙᑎᑦᑎᓐᓃᑦᑐᓂᒃ 
ᐃᓱᒪᒋᔭᖃᕐᓂᕈᑦᑕᓗ ᕿᑐᕐᖓᕗᑦ ᖃᐅᔨᒪᖁᓪᓗᑎᒍᑦ ᓄᓇᒥᓂ. ᐃᓄᐃᑦ ᐅᖃᐅᓯᖓᑦ 
ᐃᓕᓴᕐᓇᕈᑎᑦᑎᓐᓄᑦ ᐊᒃᑐᐊᖕᒪᑦ ᐊᔾᔨᐅᙱᑦᑑᓪᓗᑕ ᐃᓅᓪᓗᑕ ᐊᒻᒪ ᐱᔪᓐᓇᕐᓂᖃᖃᑕᐅᓪᓗᑕ 
ᑲᓇᑕᐅᑉ ᐃᓗᐊᓂ ᓂᕈᑐᓂᖅᓴᒥᓪᓗ ᐅᑭᐅᖅᑕᖅᑑᑉ ᓄᓇᖓᓂ.    

30 ᐅᑭᐅᑦ ᐊᓂᒍᖅᓯᒪᓕᖅᑐᑦ ᓄᓇᕗᒻᒥᐅᑕᐃᑦ ᐃᓄᐃᑦ ᑐᕌᒐᖃᕈᒪᓚᐅᖅᓯᒪᑎᓪᓗᒋᑦ. ᐃᒪᐃᑦᑐᒥᒃ 
ᓇᖕᒥᓂᖅ-ᐱᓇᔪᓪᓚᑦᑖᕈᒪᓪᓗᑎᑦ ᐊᒻᒪ ᓇᖕᒥᓂᖅ ᒐᕙᒪᑖᕈᒪᓪᓗᑎᑦ. ᐃᒪᓐᓇ ᑐᕌᒐᖃᓚᐅᖅᓯᒪᕗᑦ 
ᓴᖅᑭᑦᑎᔪᒪᓪᓗᑎᑦ ᓄᓇᕘᒥ ᐊᒻᒪ ᑭᒃᑯᑐᐃᓐᓇᓄᑦ ᒐᕙᒪᒋᔭᐅᔪᓐᓇᖅᑐᒥᒃ ᑭᐅᔪᓐᓇᖃᑦᑕᕋᔭᖅᑐᒥᒃ 
ᓈᒻᒪᖕᓂᖅᓴᐅᔪᓂᒃ ᐅᖃᐅᓯᓕᕆᓂᒃᑯᑦ, ᐃᓕᖅᑯᓯᕆᔭᐅᔪᑎᒍᑦ ᐊᒻᒪ ᐃᓅᖃᑎᒌᓄᑦ 
ᐱᔭᐅᔭᕆᐊᖃᖅᐸᒃᑐᓄᑦ ᐃᓄᖕᓄᑦ.  

1993-ᖑᑎᓪᓗᒍ ᐃᓄᐃᑦ ᐊᖏᕈᑎᖃᓚᐅᖅᓯᒪᕗᑦ ᑲᑐᔾᔨᖃᑎᖃᕈᒪᓕᖅᖢᑎᑦ ᑲᓇᑕᐅᑉ 
ᒐᕙᒪᖓᓐᓂᒃ ᐊᑎᓕᐅᖅᖢᑎᑦ ᐊᑕᖐᑦᑎᐊᖅᑐᒥᒃ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᕈᑎᒥᒃ. 
ᐊᖏᕈᑎᒦᖃᑕᐅᓚᐅᖅᑐᖅ ᐊᑐᓕᖅᑎᑕᐅᓂᖓ ᓄᓇᕗᑦ ᒐᕙᒪᖓ 1999-ᒥ. 
ᐋᖅᑭᒃᓯᒪᑎᑦᑎᑦᑎᐊᓚᐅᖅᐳᖅ ᐱᓕᕆᐊᒃᓴᖏᓐᓂᑦ ᒐᕙᒪᒃᑯᑦ ᑕᐅᑦᑐᓕᐅᖁᔭᐅᓪᓗᑎᑦ 
ᐱᓕᕆᑎᑦᑎᖁᔭᐅᓪᓗᑎᓪᓗ ᐱᓕᕆᐊᒃᓴᓂᒃ ᐱᔨᑦᑎᕋᕈᑎᓂᒡᓗ ᑭᐅᔪᓐᓇᖅᑐᓂᒃ ᐅᖃᐅᓯᓕᕆᓂᕐᒧᑦ 
ᑐᕌᖓᔪᓄᑦ ᐊᑐᖅᑕᐅᔭᕆᐊᖃᖅᐸᒃᑐᓄᑦ, ᐱᓇᓱᐊᖅᑕᖏᓐᓄᑦ ᐊᒻᒪ ᐃᓄᐃᑦ ᑐᕌᒐᖏᓐᓄᑦ.  

ᓄᓇᕗᑦ ᐊᔾᔨᐅᙱᒻᒪᑦ ᑲᓇᑕᒥᐅᑦ ᐱᔪᓐᓇᕐᓂᖃᕐᕕᒋᔭᖏᑦᑎᒍᑦ. ᓄᓇᕗᒻᒥ ᒪᓕᒐᖅ ᓄᓇᕗᒻᒥ 
ᒪᓕᒐᓕᐅᕐᕕᖕᒥ ᐱᔪᓐᓇᕐᓂᖅᑖᖅᑎᑦᑎᖕᑎᑦ ᒪᓕᒐᓕᐅᕈᓐᓇᖅᖢᑎᑦ ᐊᒃᑐᐊᓂᓕᖕᓄᑦ 
ᔭᒐᑎᑦᑎᑦᑕᐃᓕᒪᓂᕐᒧᑦ, ᐊᑑᑎᖓᓄᑦ ᐅᔾᔨᕐᓇᖅᓯᑎᓪᓗᒍᓗ ᐃᓄᐃᑦ ᐅᖃᐅᓯᖓᑦ. ᑕᒪᓐᓇ 
ᐱᓕᕆᐊᖑᑎᓪᓗᒍ, ᐱᔪᓐᓇᐅᑎᒋᔭᐅᔪᑦ ᐱᔾᔪᑎᓖᑦ ᖃᓪᓗᓈᑎᑑᑦ ᐅᐃᕖᑎᑑᓪᓗ 
ᒥᒃᖠᒋᐊᖅᑎᑕᐅᓇᓱᒋᐊᖃᙱᓚᑦ. ᓄᓇᒋᔭᐅᕙᒃᑐᑦ ᑲᓇᑕᒥ ᐊᕕᒃᑐᖅᓯᒪᔪᓂ ᐅᕝᕙᓘᓐᓃᑦ 

ᐊᕕᒃᓯᒪᓂᕆᔭᑦᑎᓐᓂ ᐊᖏᖅᑕᐅᔪᖃᖅᓯᒪᙱᓚᑦ ᐊᔾᔨᐸᓗᖓᓐᓂᒃ ᐱᔪᓐᓇᕐᓂᖅᑖᖅᑎᑕᐅᓪᓗᑎᑦ 
ᑲᓇᑕᐅᑉ ᒪᓕᒐᓕᐅᖅᑎᖏᓐᓄᑦ.   

ᐱᔪᓐᓇᐅᑎᕗᑦ ᐊᑐᖅᖢᑎᒍᑦ ᑎᑭᐅᑎᓯᒪᓕᖅᐳᒍᑦ ᐱᒻᒪᕆᐅᔪᒥᒃ ᐊᓂᒍᖅᑕᐅᔪᒥᒃ ᐱᓕᕆᓂᑦᑎᒍᑦ 
ᐅᔾᔨᕈᓱᒍᓐᓇᕐᓂᕐᒥᒃ ᑐᕌᒐᕆᔪᒪᔭᑦᑎᓐᓂᒃ ᓄᓇᕗᑦ ᖃᓄᐃᓕᖓᓕᕐᓂᖓ 
ᖃᓄᐃᓕᖓᓛᕐᓂᐊᕐᓂᖓᓄᓪᓗ. ᐊᕐᕌᒍᒐᓵᓗᖕᓄᑦ ᐅᖃᖃᑎᖃᖃᑦᑖᓪᓚᓚᐅᖅᖢᑕ, 
ᖃᐅᔨᓴᖅᐸᒃᖢᑕᓗ ᐱᕙᓪᓕᐊᓪᓗᑕᓗ, ᓄᑖᒥᒃ ᐅᖃᐅᓯᓕᕆᓂᕐᒧᑦ ᒪᓕᒐᓕᐊᖑᔪᒪᔪᒥᒃ 
ᐊᑐᓕᖅᑎᑕᐅᔪᖃᓚᐅᖅᐳᖅ ᓄᓇᕘᒥ ᓴᐳᔾᔨᔾᔪᑕᐅᔪᒪᓪᓗᓂ ᐅᔾᔨᕐᓇᖅᓯᑎᑦᑎᔾᔪᑕᐅᔪᒪᓪᓗᓂᓗ 
ᐃᓄᒃᑎᑐᑦ ᐅᖃᐅᓯᖓᓐᓂᒃ ᐱᕕᒡᔪᐊᖑᑎᑕᐅᓪᓗᓂ.  

ᓄᑖᖅ ᐅᖃᐅᓯᕐᓄᑦ ᐃᓕᓴᕆᔭᐅᓯᒪᔪᓄᑦ ᒪᓕᒐᖅ ᐊᓂᒍᖅᑎᑕᐅᓚᐅᖅᓯᒪᕗᖅ ᒪᓕᒐᓕᐅᕐᕕᖕᒥ 
ᓄᓇᕘᒥ ᔫᓂ 2008-ᒥ. ᑕᐃᒪᐃᑦᑕᕆᐊᖃᕆᔭᐅᑎᓪᓗᒍ ᓄᓇᕗᑦ ᒪᓕᒐᖓᓐᓂ, 
ᐊᓂᒍᖅᑎᑕᐅᔭᕆᐊᖃᕆᓪᓗᓂ ᑲᓇᑕᐅᑉ ᒪᓕᒐᓕᐅᖅᑎᖏᓐᓄᑦ ᐃᖏᕐᕋᓯᑎᑕᐅᒋᐊᓚᐅᙱᓐᓂᖓᓂ. 
ᐊᓂᒍᖅᑎᑕᐅᓚᐅᖅᑎᓪᓗᒍ, ᐃᓄᐃᑦ ᓄᓇᕘᒥ ᒪᓕᒐᖅᑎᒍᑦ ᑎᑎᕋᖅᓯᒪᔪᖁᑎᑖᓕᑕᐃᓐᓇᕋᔭᖅᐳᑦ 
ᐱᔪᓐᓇᐅᑎᑐᖃᖓᓄᑦ ᐊᑐᕈᓐᓇᕐᓗᑎᑦ ᐃᓄᒃᑎᑐᑦ ᐅᖃᐅᓯᖓᓐᓂᒃ ᐊᔾᔨᒌᑦᑎᑕᐅᑦᑎᐊᕐᓗᓂ 
ᖃᓪᓗᓈᑐᑦ ᐅᐃᕖᑐᓪᓗ. ᑖᓐᓇ ᖃᓄᐃᓕᖓᓂᖓ ᐅᖓᑖᓄᐊᖅᓯᒪᕗᖅ ᒪᓕᒐᖅᑎᒍᑦ 
ᓴᐳᔾᔭᐅᓯᒪᓂᕐᒧᑦ ᒫᓐᓇ ᓴᖅᑭᑎᑕᐅᓯᒪᓕᖅᐳᑦ ᐃᓄᖕᓄᑦ ᐅᕝᕙᓘᓐᓃᑦ ᓄᓇᖃᖅᑳᖅᓯᒪᔪᓄᑦ 
ᑲᓇᑕᒥ.  

ᓄᓇᕗᑦ ᐱᒋᐊᓪᓚᒃᑲᓐᓂᓚᐅᖅᐳᖅ ᓯᑎᐱᕆᐅᑎᓪᓗᒍ ᓇᓗᓇᐃᖅᑕᐅᖁᓪᓗᒍ ᐃᓄᐃᑦ ᐅᖃᐅᓯᖓᑦ 
ᐃᓕᓐᓂᐊᖅᑐᓕᕆᓂᕐᒦᖃᑕᐅᓂᖓᓂ ᐃᓕᓐᓂᐊᖅᑐᓕᕆᓂᕐᒦᖃᑕᐅᖏᓐᓇᕐᓂᐊᖅᖢᓂᓗ, 
ᐃᖅᑲᓇᐃᔭᕐᕕᑦᑎᓐᓂ ᖃᐅᑕᒫᓪᓗ ᐃᓅᓯᕆᕙᒃᑕᑦᑎᓐᓂ ᓄᓇᕘᒥ. ᐃᓄᐃᑦ ᐅᖃᐅᓯᖓᓐᓄᑦ 
ᓴᐳᔾᔨᓯᒪᓂᕐᒧᑦ ᒪᓕᒐᖅ ᐊᖏᖅᑕᐅᓚᐅᖅᐳᖅ ᒪᓕᒐᕆᔭᐅᓕᖅᖢᓂᓗ ᓄᓇᕗᒻᒥ ᒫᓐᓇ. 
ᐱᕕᖃᕈᑎᒋᕙᕗᑦ ᒪᓕᒐᓕᕆᔨᓄᑦ ᐱᔪᓐᓇᐅᑎᒋᔭᐅᕙᒃᑐᑦ ᓇᓗᓇᐃᖅᑕᐅᖁᓪᓗᒋᑦ ᐱᐅᔪᓂᒃ 
ᐱᓕᕆᔾᔪᓯᕐᓂᒃ ᐱᓕᕆᔪᖃᕐᓗᓂ ᑎᓴᒪᐅᓕᖓᔪᓂᒃ ᐱᒻᒪᕆᐅᓪᓗᑎᒃ ᑐᕌᒐᕆᔪᒪᔭᖏᓐᓂᒃ:  

1. ᐃᒃᐱᒋᔭᐅᖁᓪᓗᒋᑦ ᐱᔪᓐᓇᐅᑎᑐᖃᕆᔭᐅᔪᑦ ᐃᓄᖕᓄᑦ ᐅᑯᐊᓗᑦᑕᐅᖅ 
ᐊᔾᔨᒌᒃᑎᑦᑎᔪᓐᓇᕐᓂᖏᑦ ᐃᓅᖃᑎᒥᓄᓪᓗ ᐅᒃᐱᕈᓱᖕᓂᕐᒥᒃ ᐃᓚᒋᔭᐅᑎᓪᓗᒋᑦ ᑲᓇᑕᒥ 
ᐃᓅᖃᑎᒌᓄᑦ;  

2. ᑭᐅᔪᓐᓇᕈᒪᓪᓗᑎᑦ ᑐᓗᖅᑕᕈᑕᐅᕙᒃᑐᓄᑦ ᐃᓄᒃᑎᑐᑦ ᐅᖃᐅᓯᖓᓐᓄᑦ 
ᐊᑲᐅᙱᓪᓕᐅᕈᑕᐅᓕᖅᐸᒃᑐᓄᑦ ᐅᖃᓪᓚᒃᑎᖏᓐᓄᓪᓗ ᐃᑲᔪᕈᒪᓪᓗᒋᑦ ᒪᒃᑯᒃᑐᖁᑎᕗᑦ 
ᑭᐳᒃᑎᐅᕋᐃᓪᓗᑎᑦ ᐅᖃᓪᓚᖃᑦᑕᓕᕐᓂᖏᓐᓄᑦ, ᐃᓄᒃᑎᑐᓪᓗ ᐅᖃᐅᓯᖓ 
ᐅᖃᐅᓯᕆᔭᐅᓕᖅᑎᒃᑲᓐᓂᕐᓗᒍ ᓄᓇᕗᒻᒥᐅᓕᒫᓄᑦ;   

3. ᓇᓗᓇᐃᕈᒪᓪᓗᒋᑦ ᐃᓄᐃᑦ ᐅᖃᐅᓯᖓᓐᓂᒃ ᐅᖃᓪᓚᒃᑏᑦ ᐊᓕᐊᓇᐃᒋᔭᖃᕐᓂᖏᓐᓂᒃ 
ᐊᔾᔨᒌᒃᑐᓂᒃ ᐊᑐᖅᑕᐅᔪᓐᓇᖅᑐᓂᒃ ᐱᔨᑦᑎᕋᕈᑎᓂᒃ ᑐᓴᒐᒃᓴᓂᒡᓗ;  

4. ᐃᓚᖏᑦ ᑕᐅᑐᖕᒪᑕ ᐃᓄᐃᑦ ᐅᖃᐅᓯᖓᓐᓄᑦ ᓴᐳᔾᔨᓯᒪᓂᕐᒧᑦ ᒪᓕᒐᕐᒥ ᐋᖅᑭᒋᐊᕈᑎᓂᒃ 
ᑐᕌᒐᖃᖅᑐᓄᑦ ᐊᒃᑐᐊᓂᓕᖕᓄᑦ ᑭᖑᓂᑦᑎᓐᓂ ᐱᓕᕆᐊᖑᖃᑦᑕᖅᓯᒪᔪᓄᑦ 
ᑕᒻᒪᖅᑕᕈᑕᐅᖃᑦᑕᓚᐅᖅᑐᓄᑦ.  

ᑕᒪᕐᒥᒃ ᐱᓕᕆᐊᖑᑎᓪᓗᒋ, ᑖᒃᑯᐊᒃ ᒪᕐᕉᒃ ᒪᓕᒐᓕᐊᖑᔪᒪᔫᒃ ᑭᐅᔾᔪᑎᖃᖅᐴᒃ ᐱᔾᔪᑕᐅᔪᒧᑦ 
ᐊᔾᔨᒌᙱᑦᑐᓂᒃ ᐱᓕᕆᐊᖑᖃᑦᑕᖅᓯᒪᓂᖏᓐᓄᑦ ᑲᓇᑕᐅᑉ ᒪᓕᒐᖏᑦᑎᒍᑦ. ᖃᖓᑦᑎᐊᓵᖅ 
ᑐᑭᓯᓇᖅᑐᓂᒃ ᒪᓕᒐᓕᐊᖑᔪᒥᒃ ᑎᑎᕋᖅᓯᒪᔪᖃᓚᐅᙱᓚᖅ ᐅᕝᕙᓘᓐᓃᑦ 
ᐋᖅᑭᒃᓯᓂᕆᔭᐅᔪᖅᑕᖃᓚᐅᙱᓚᖅ ᑐᑭᓯᐅᒪᓇᖅᑐᓂᒃ ᐃᓄᐃᑦ ᐱᔪᓐᓇᐅᑎᖏᓐᓂᒃ 
ᐅᖃᐅᓯᓕᕆᓂᕐᒧᑦ. ᐃᓄᒃᑕᖃᐅᕆᕗᖅ ᑲᓇᑕᒥᐅᑦ ᐃᓅᖃᑎᒌᓂᒃ ᒥᓯᐊᖅᐸᒃᑐᓂᒃ 
ᑕᐃᒪᐃᑦᑐᐊᓗᖕᓂᒃ ᐱᔪᓐᓇᐅᑎᑕᖃᙱᓐᓂᕋᐃᕙᒃᑐᓂᒃ. ᑕᐃᒪᐃᒃᑲᓗᐊᖅᑎᓪᓗᒍ, ᑖᒃᑯᐊ 
ᐱᕐᔪᐊᒻᒪᕆᐊᓘᓪᓗᑎᑦ ᐱᒻᒪᕆᐅᕗᑦ ᐱᓕᕆᔾᔪᓰᑦ ᒐᕙᒪᑦᑎᓐᓄᑦ ᐱᔭᐅᓇᓱᒃᑲᔭᕐᓂᖅᐸᑕ ᐃᓄᐃᑦ 
ᐱᔪᓐᓇᐅᑎᖏᑦᑎᒍᑦ ᐃᓱᒪᒋᔭᐅᔪᑎᒍᑦ.  

ᐅᔾᔨᕈᓱᒃᑐᐃᓐᓇᐅᕗᒍᑦ ᐃᓄᐃᑦ ᐅᖃᐅᓯᖓᑦ ᐊᑦᑕᕐᓇᖅᑐᒦᓕᕐᓂᖓᓂ ᑲᓇᑕᒥ ᐊᓯᖏᓐᓂᒡᓗ 
ᐅᑭᐅᖅᑕᖅᑐᒥᐅᑦ ᓄᓇᖏᓐᓂᒃ. ᓄᓇᕐᔪᐊᓕᒫᒥ ᓄᓇᓕᖕᓄᑦ ᓴᖅᑭᑎᑦᑎᓚᐅᖅᐳᑦ 
ᐱᐅᙱᑦᑐᒻᒪᕆᐊᓗᖕᓂᒃ ᐱᔾᔪᑕᐅᓪᓗᑎᑦ ᓄᓇᕐᔪᐊᓕᒫᒥ ᐅᖃᐅᓯᖅᑕᕆᔭᐅᔪᑦ 
ᐊᑦᑕᕐᓇᖅᑐᒦᓕᕐᓂᖏᓐᓂᒃ.  

ᐱᓕᕆᐊᖑᓵᓚᐅᖅᑐᖅ ᑲᓇᑕᒥ ᐃᓄᐃᑦ ᓈᓴᖅᑕᐅᓯᒪᔪᑦ ᖃᐅᔨᔭᐅᓯᒪᔪᑦ ᑕᑯᒃᓴᐅᑎᑦᑎᖕᒪᑦ 64%-
ᑕᐃᓐᓇᖏᑦ ᐃᓄᐃᑦ ᓄᓇᕘᒥ ᐊᐃᓯᒪᓪᓗᑎᑦ ᐅᖃᐅᓯᕐᒥᓂᒃ ᐅᖃᐅᓯᖃᓕᕐᒪᑕ. 
ᓇᓗᓇᐃᖅᓯᔾᔪᑕᐅᕗᖅ 12%-ᒥᑦ ᐅᖃᐅᓯᕐᒥᓂᒃ ᐊᓯᐅᔨᕙᓪᓕᐊᑐᐃᓐᓇᖅᐳᑦ ᐊᕐᕌᒍᑦ ᖁᓖᑦ 
ᐃᓗᐊᒍᑦ ᑭᖑᓪᓕᕐᒥ ᓈᓴᖅᑕᐅᓚᐅᖅᓯᒪᑎᓪᓗᒋᑦ ᐃᓚᒌᑦ ᐃᓄᒋᐊᖕᓂᖏᑦ 
ᖃᐅᔨᓴᖅᑕᐅᓚᐅᖅᓯᒪᑎᓪᓗᒋᑦ. ᖃᓪᓗᓈᑦ ᐅᖃᐅᓯᖓᑦ ᐊᑐᖅᑕᐅᕐᔪᐊᖅᑎᓪᓗᒍ 
ᓇᐅᒃᑯᑐᐃᓐᓇᑦᑎᐊᖅ ᐃᓅᖃᑎᒌᓄᑦ ᐱᓕᕆᔾᔪᓯᐅᕙᒃᑐᑎᒍᑦ, ᒪᒃᑯᒃᑐᑦ 
ᐃᓱᒫᓘᑎᖃᖅᐸᓪᓕᐊᑐᐃᓐᓇᖅᐳᑦ ᐅᖃᐅᓯᕐᒥᓂᒃ ᐊᓯᐅᔨᑐᐃᓐᓇᕆᐊᖃᕋᓱᒋᓪᓗᑎᑦ. ᒪᒃᑯᒃᑐᑦ 
ᐊᖓᔪᖅᑳᖑᕙᓕᖅᑐᑦ ᐃᑲᔪᖅᑕᐅᔭᕆᐊᖃᖅᐳᑦ ᑭᖑᕚᖏᑦᑕ ᖃᐅᔨᒪᓂᕆᓚᐅᖅᑕᖏᓐᓂᒃ, 
ᐊᔪᙱᓐᓂᕆᓚᐅᖅᑕᖏᓐᓂᒃ, ᐃᓕᖅᑯᓯᑐᖃᖏᓐᓂᑦ ᐊᒻᒪ ᐃᓄᖕᓄᑦ ᐊᕙᑎᖓᓐᓄᑦ-
ᑕᐅᑐᒃᑕᖏᑎᒍᑦ ᕿᑐᕐᖓᒥᖕᓄᑦ ᖃᐅᔨᑎᑦᑎᔭᕆᐊᖃᕋᓗᐊᕐᒪᑕ.    

ᐃᓅᖃᑎᒌᓂᒃ ᐃᓚᐅᑎᑦᑎᑲᑕᙱᓐᓂᖅ ᐱᔨᑦᑎᕋᕈᑕᐅᕙᒃᑐᓂᒡᓗ ᐱᔪᓐᓇᕐᓂᖃᖃᑕᐅᔪᓐᓇᕐᓂᖅ 
ᖃᖓᓂᑐᖄᓗᒃ ᐃᓱᒫᓘᑕᐅᖃᑦᑕᖅᓯᒪᓕᖅᐳᖅ. ᐃᓄᒃᑎᑐᑐᐃᓐᓇᖅ ᐅᖃᐅᓯᓖᑦ, ᐱᓗᐊᙳᐊᖅᑐᒥᒃ 
ᐃᓐᓇᕆᔭᕗᑦ, ᐅᓄᖅᓯᕙᓪᓕᐊᑐᐃᓐᓇᖅᐳᑦ ᐊᖏᕐᕋᖏᓐᓂᒃ. ᐱᔾᔪᑕᐅᓪᓗᓂ ᐅᖃᐅᓯᓕᕆᓂᕐᒧᑦ 
ᑐᕌᖓᔪᑦ ᓄᖅᑲᖓᓕᕈᑕᐅᕙᒃᑐᑦ, ᐊᔾᔨᒌᒃᑐᓂᒃ ᐱᔪᓐᓇᕐᓂᖃᙱᑉᐳᑦ ᐱᒻᒪᕆᐅᔪᓄᑦ ᐊᒻᒪ 
ᐱᔨᑦᑎᕋᕈᑕᐅᓪᓗᑕᖅᐸᒃᑐᓄᑦ ᐊᓯᖏᓐᓂᒃ ᑲᓇᑕᒥᐅᑕᐅᖃᑎᒥᓂᒃ ᐊᓕᐊᓇᐃᒋᔭᐅᕙᒃᑐᓂᒃ. 
ᐃᓄᒃᑎᑐᑕᐃᓐᓇᖅ ᐅᖃᐅᓯᓕᖕᓂᑦ ᐱᔪᓐᓇᕐᓂᖃᖅᐸᙱᑦᑐᑦ ᐱᔭᕆᐊᖃᖅᑐᓂᒃ ᒐᕙᒪᑐᖃᒃᑯᑦ 
ᐃᑲᔫᑎᒋᕙᒃᑕᖏᓐᓄᑦ ᐱᔾᔪᑕᐅᓪᓗᓂ ᑐᑭᓯᒋᐊᕐᕕᑭᓗᐊᒧᑦ ᐃᓄᒃᑎᑐᑦ ᐅᖃᐅᓯᖓᓐᓂᒃ 
ᑐᓴᐅᒪᑎᑕᐅᖃᑦᑕᙱᓐᓂᖏᓐᓄᑦ.  
 
ᑭᖑᓪᓕᖅᐹᒥᒃ, ᐃᓱᒪᒋᔭᖃᕆᐊᖃᖅᐳᒍᑦ ᑭᖑᓂᑦᑎᓐᓂ ᐱᓕᕆᔾᔪᓯᐅᕙᓚᐅᖅᑐᑦ 
ᑐᓗᖅᑕᕈᑕᐅᕙᒃᖢᑎᑦ ᐊᑐᖅᑕᐅᕙᓚᐅᖅᓯᒪᔪᑦ ᐃᓄᐃᑦ ᐅᖃᐅᓯᖓᓐᓄᑦ ᓴᐳᔾᔨᓯᒪᓂᕐᒧᑦ 
ᒪᓕᒐᖓᓐᓂ. ᑲᓇᑕᒥ ᐃᓕᓐᓂᐊᕆᐊᖅᐸᓚᐅᖅᓯᒪᔪᑦ ᐆᒃᑑᑎᑦᑎᐊᕙᐅᕗᑦ 
ᐃᓚᓕᐅᔾᔭᐅᓯᒪᑐᐃᓐᓇᖅᖢᓂ ᐊᑐᐊᒐᖅ ᐱᔾᔪᑕᐅᓕᓚᐅᖅᓯᒪᔪᖅ ᐅᖃᐅᓯᓕᕆᓂᕐᒧᑦ, 
ᐃᓕᖅᑯᓯᕆᔭᐅᔪᑎᒍᑦ ᐃᓕᑕᕐᓇᐅᑎᒧᓪᓗ ᐊᓯᐅᔨᔭᐅᓕᖅᑐᓄᑦ ᓄᓇᖃᖅᑳᖅᓯᒪᔪᑦ ᓄᑕᖅᑲᓄᑦ. 
ᖃᖓᑦᑎᐊᓵᖅ ᐱᒋᐊᖅᑎᑦᑎᓚᖅᓯᒪᕗᒍᑦ ᒪᒥᓴᖅᑐᓕᕆᓂᖅ ᒪᒥᐊᓐᓂᖅᑕᖃᓚᐅᖅᖢᓂᓗ ᑲᓇᑕᒥᐅᑦ 
ᐊᖓᔪᖅᑳᕐᔪᐊᖓᓐᓄᑦ. ᑭᓯᐊᓂ, ᓱᓕ ᐱᓕᕆᐊᒃᓴᖃᕐᔪᐊᖅᖢᑕ ᐋᖅᑭᒋᐊᕈᑎᓄᑦ 
ᐊᑲᐅᙱᓪᓕᐅᕈᑕᐅᕙᒃᑐᓂᒃ ᑭᖑᓂᑦᑎᓐᓂ ᐊᑐᐊᒐᓕᐅᕐᓘᑕᐅᕙᓚᐅᖅᓯᒪᔪᑦ, ᐅᑎᖅᑎᓪᓗᑎᒍᑦ 

ᐱᒃᑯᒋᔭᕗᑦ, ᐱᕈᖅᑎᑉᐹᓪᓕᕐᓗᑎᒍᓪᓗ ᐆᒻᒪᕆᖕᓂᕆᔭᕗᑦ ᐃᓄᒃᑎᑐᑦ ᐅᖃᐅᓯᑦᑎᓐᓄᑦ 
ᐃᓕᖅᑯᓯᑎᓐᓄᓪᓗ.  

ᑕᒪᕐᒥᒃ ᐃᓅᓪᓗᑎᑦ ᓯᕗᓕᖅᑏᑦ ᐊᒻᒪ ᓄᓇᕐᔪᐊᓕᒫᒥ ᓄᓇᖅᑲᑎᒌᙱᑦᑐᑦ ᑲᑐᔾᔨᖃᑎᒌᑦ 
ᑎᓕᐅᕆᓯᒪᓕᖅᐳᑦ ᒐᕙᒪᒋᔭᐅᔪᓂᒃ ᐃᕐᙲᓐᓇᖅ ᐱᓕᕆᖁᔨᓪᓗᑎᑦ ᓴᐳᔾᔨᔪᒪᓪᓗᑎᑦ 
ᓄᓇᖃᖅᑳᖅᓯᒪᔪᑦ ᐅᖃᐅᓯᑐᖃᖏᓐᓂᒃ. ᓄᓇᕗᑦ ᑭᐅᔾᔪᑎᖃᓕᖅᐳᑦ ᑎᓕᐅᕆᔾᔪᑕᐅᓯᒪᔪᒧᑦ, 
ᑭᐅᕙᓪᓕᐊᓪᓗᑎᓪᓗ ᐊᔾᔨᐅᙱᑦᑐᓄᑦ ᐊᑐᖅᑕᐅᔭᕆᐊᖃᖅᑐᓄᑦ ᐃᓄᖕᓄᑦ 
ᐊᑲᐅᙱᓪᓕᐅᕈᑕᐅᕙᓚᐅᖅᑐᑦ ᐱᔾᔪᑎᖃᖅᑐᑦ ᐅᖃᐅᓯᖓᓐᓂᒃ.  

ᓄᓇᕘᑉ ᐅᖃᐅᓯᖓᑕ ᒪᓕᒐᓕᐊᖑᔪᒪᔪᖅ ᐊᔾᔨᒌᙱᑦᑐᓂᒃ-ᒪᓕᒐᕐᔪᐊᑎᒍᑦ ᖃᓄᐃᓕᖓᓂᖏᑦ 
ᐱᕕᖃᖅᑎᑦᑎᓪᓗᑎᓪᓗ ᐱᐅᓛᒻᒪᕆᖕᓂᒃ ᒪᓕᒐᓕᕆᓂᕐᒧᑦ ᐱᔪᓐᓇᐅᑎᒋᔭᐅᔪᓂᒃ ᓄᓇᕗᒻᒥ 
ᒪᓕᒐᓕᐅᕐᕕᖓᓐᓂᒃ ᐱᔪᓐᓇᕐᓂᕆᔭᖓᑎᒍᑦ. ᓯᕗᓪᓕᖅᐹᒥᒃ ᐱᓕᕆᐊᕆᔭᐅᔭᕆᐊᖃᖅᐸᒃᑐᑦ ᐃᓄᐃᑦ 
ᐱᔪᓐᓇᐅᑎᖏᑎᒍᑦ ᒪᓕᒐᓕᐊᖑᔪᒪᔪᖅ ᑐᑭᓯᐅᒪᓕᖅᑎᑦᑎᔪᖅ ᐱᔪᓐᓇᐅᑎᑐᖃᖓᓐᓂᒃ ᐃᓄᖕᓄᑦ 
ᐅᖃᓪᓚᒍᓐᓇᖁᓪᓗᒋᑦ ᐃᓄᒃᑎᑐᑦ ᐅᖃᐅᓯᖓᓐᓂᒃ. ᓇᓗᓇᐃᖅᓯᓯᒪᖕᒪᑦ ᐱᓕᕆᔾᔪᑕᐅᕙᒃᑐᑦ 
ᓄᓇᕗᑦ ᒐᕙᒪᖓᓐᓄᑦ ᓴᐳᔾᔨᓇᓱᒋᐊᖃᕆᔭᐅᖕᒪᑕ ᐅᔾᔨᕐᓇᖅᓯᑎᑦᑎᓗᑎᓪᓗ.  ᐊᑕᐅᑦᑎᒃᑰᖃᑕᐅᔪᖅ 
ᐃᑲᔫᑎᒋᕙᒃᐸᕗᑦ ᐊᖏᖅᓯᒪᓂᑦᑎᓐᓄᑦ ᖃᓪᓗᓈᑐᑦ ᐅᐃᕖᑐᓪᓗ ᐅᖃᐅᓯᖏᑦᑕ ᐱᔪᓐᓇᐅᑎᖏᓐᓄᑦ 
ᓄᓇᖅᑲᑎᑦᑎᓐᓄᑦ.  

ᐃᓄᐃᑦ ᐅᖃᐅᓯᖓᓐᓄᑦ ᓴᐳᔾᔨᓯᒪᓂᕐᒧᑦ ᒪᓕᒐᐅᑉ ᐱᓪᓗᐊᑕᐅᓂᖏᑦ ᐊᑐᖅᑕᐅᔭᕆᐊᓖᑦ 
ᓇᓗᓇᐃᖅᓯᕗᑦ ᐃᓄᐃᑦ ᐅᖃᐅᓯᖓᑦ ᐃᒪᐃᑦᑑᓂᖓᓂ:  

o ᐅᖃᐅᓯᖅᑕᕆᔭᐅᕗᖅ ᐃᓕᓐᓂᐊᕈᑕᐅᕙᒃᖢᓂ ᐃᓕᓐᓂᐊᕐᕕᖕᓂ ᐱᕙᒌᔭᖅᑎᑦᑎᕙᒃᖢᓂ 
ᓄᑕᖅᑲᓂᒃ ᐃᓐᓇᐅᖅᑭᔭᖏᑦᑕ ᐃᓅᓯᖏᓐᓄᑦ ᐱᕕᖃᓕᖅᑎᑕᐅᓪᓗᑎᑦ 
ᖃᐅᔨᒪᓂᖃᑦᑎᐊᓕᕐᓗᑎᑦ ᐃᓄᒃᑎᑐᑦ ᐅᖃᐅᓯᖓᓐᓂᒃ 
ᐅᖃᓪᓚᐅᓯᕆᔪᓐᓇᑦᑎᐊᓕᖅᖢᓂᔾᔪᒡᓗ; ᐊᒻᒪ  

o ᐅᖃᐅᓯᖅᑕᕆᔭᐅᕗᖅ ᐃᖅᑲᓇᐃᔭᕐᕕᖕᓂ ᐊᕕᒃᓯᒪᓂᕆᔭᑦᑎᓐᓂ ᒐᕙᒪᖃᕐᕕᑦᑎᓐᓂ ᑭᓯᐊᓂ 
ᐃᑲᔪᖅᓱᐃᓪᓗᑎᑦ ᑭᒡᒐᖅᑐᐃᑦᑎᐊᖅᑐᓂᒃ ᑭᒃᑯᓕᒫᓄᑦ ᐱᔨᑦᑎᕋᕈᑕᐅᕙᒃᑐᓄᑦ 
ᐃᓚᐅᑦᑎᐊᖅᐸᒡᓗᑎᓪᓗ ᐃᓄᐃᑦ; ᐊᒻᒪ  

o ᐅᖃᐅᓯᖅᑕᕆᔭᐅᕗᖅ ᖃᐅᑕᒫᑦ ᐊᑐᖅᑕᐅᕙᒃᖢᓂ ᐱᔨᑦᑎᕋᕈᑕᐅᕙᒃᑐᓂᒃ 
ᑐᓴᐅᒪᑎᑦᑎᓂᕐᒧᓪᓗ ᑭᒃᑯᓕᒫᓄᑦ ᐊᕕᒃᑐᖅᓯᒪᓂᕆᔭᑦᑎᓐᓂ ᐃᓅᖃᑎᒌᖕᓂᕆᔭᑦᑎᓐᓂ 
ᓄᓇᕗᒻᒥ;  

 
ᒪᓕᒐᖅ ᐃᑲᔪᖅᓱᐃᒋᕗᖅ ᐱᒻᒪᕆᐅᓂᖓᓄᑦ ᐃᓄᒃᑎᑐᑦ ᐅᖃᓪᓚᖃᑦᑕᕐᓂᖅ ᐱᕈᖅᓴᓕᓵᖅᑎᓪᓗᒋᑦ 
ᐃᓐᓇᕐᓂᓗ ᐃᓕᓐᓂᐊᕐᕕᖕᓂᒃ. ᓴᖅᑭᑎᑦᑎᓲᖑᖕᒪᑦ ᐅᖃᐅᓯᑦᑎᓐᓂ 
ᐆᒻᒪᖅᑎᑦᑎᒃᑲᓐᓂᕆᐊᖃᕐᓂᑦᑎᓐᓂ, ᐱᓗᐊᙳᐊᖅᑐᒥᒃ ᓄᓇᖅᑲᑎᒌᓂᒃ ᐊᕐᕌᒎᖃᑎᒌᒃᑐᓄᓪᓗ 
ᐊᓯᐅᔨᕙᓪᓕᐊᓂᖅᐹᓃᑦᑐᓄᑦ. ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᓂᒃ ᐊᑐᓕᖅᑎᑕᐅᙱᒻᒪᑦ 
ᓱᓕ, ᑭᓯᐊᓂ ᒪᓕᒐᖅ ᑖᒃᑯᓂᖓ ᑎᒥᐅᔪᓂᒃ ᐱᕈᖅᑎᑕᐅᒃᑲᓐᓂᖁᓪᓗᒍ ᖃᐅᔨᒪᔭᑐᖃᖏᓐᓂᒃ ᐊᒻᒪ 
ᖃᐅᔨᒪᓂᕆᔭᐅᔪᓂᒃ ᐊᑐᖅᑕᐅᔪᓐᓇᖅᐸᒃᑐᓂᒃ ᐃᓄᒃᑎᑐᑦ ᐅᖃᐅᓯᖓᑦᑎᒍᑦ, 
ᐋᖅᑭᒃᓱᐃᔪᖃᕐᓗᑎᓪᓗ ᐅᖃᐅᓯᕐᓄᑦ ᒪᓕᒃᑕᐅᕙᒃᑐᓂᒃ ᑕᐃᒎᓯᕐᓂᒡᓗ ᖃᐅᑕᒫᑦ 
ᐅᖃᐅᓯᐅᖃᑦᑕᕈᓐᓇᖅᑐᓂᒃ.    

ᐊᑐᓕᖅᑎᑕᐅᕝᕕᒃᓴᖓ ᐱᔭᕆᑐᔪᐊᓘᓂᐊᖅᐳᖅ ᐱᓕᕆᐊᖑᔅᓲᔭᕐᓗᓂᓗ, ᐃᑲᔪᖅᓱᖅᑕᐅᓂᖓᓗ 
ᐊᔾᔨᒌᙱᑦᑐᓂᒃ ᐱᑖᖃᑕᐅᓯᒪᔪᓂᒃ, ᐃᓚᒋᔭᐅᓗᑎᑦ ᒐᕙᒪᑐᖃᒃᑯᑦ, ᐱᒻᒪᕆᐅᓘᓂᐊᖅᐳᖅ ᑖᓐᓇ 
ᒪᓕᒐᓕᐊᖑᔪᒪᔪᖅ ᑲᔪᓯᑎᑕᐅᓂᐊᖅᐸᑦ.  

ᑭᖑᓪᓕᖅᐹᒥ ᓇᓗᓇᐃᖅᓯᕗᖓ ᑕᒪᐃᑎᒃ ᑲᔪᓯᑦᑎᐊᖅᑐᒻᒪᕆᐅᕗᑦ 
ᐱᓕᕆᐊᖑᐃᓐᓇᕐᓂᐊᓕᖅᖢᓂᓗ. ᓄᓇᕗᒻᒥ ᐅᖃᐅᓯᖅᑕᕆᔭᐅᔪᑦ ᒪᓕᒐᖓ ᐊᒻᒪ ᐃᓄᐃᑦ 
ᐅᖃᐅᓯᖓᓐᓄᑦ ᓴᐳᔾᔨᓯᒪᓂᕐᒧᑦ ᒪᓕᒐᖅ ᐅᔾᔨᕐᓇᖅᑐᒻᒪᕆᐅᕗᑦ ᐆᒃᑐᕋᐅᑕᐅᓪᓗᑎᒃ 
ᐊᒃᑐᖅᑕᐅᓂᕆᔭᐅᕐᔪᐊᖅᓯᒪᔪᑦ ᐃᓄᐃᑦ ᐱᔪᓐᓇᐅᑎᖏᑦ ᒪᓕᒐᓕᐊᖑᔪᒪᔪᑦ. 
ᐱᔪᓐᓇᖅᑎᑦᑎᔪᓐᓇᕐᒪᑕ ᐃᓄᖕᓂᒃ ᓴᐳᔾᔨᓯᒪᓂᕐᒧᑦ ᐅᔾᔨᕐᓇᖅᓯᑎᑦᑎᓂᕐᒧᓪᓗ ᐃᓄᐃᑦ 
ᐅᖃᐅᓯᖓᓐᓂᒃ. ᑭᒡᒐᖅᑐᐃᖕᒪᑕ ᐅᔾᔨᕐᓇᖅᑐᒻᒪᕆᖕᓂᒃ ᐱᓕᕆᐊᖑᖃᑦᑕᖅᓯᒪᔪᓂᒃ ᒐᕙᒪᑦᑎᓐᓄᑦ 
ᓱᓕ ᓄᑖᖑᔪᒧᑦ.  

ᓄᖅᑲᖅᑎᑕᐅᙱᑦᑎᐊᕐᓗᓂ ᑖᓐᓇ ᐱᓕᕆᓂᐅᔪᖅ, ᓄᓇᕗᑦ ᒐᕙᒪᖓ ᐃᓱᒫᓘᑎᖃᖅᐳᑦ ᓱᓕ 
ᐱᔾᔪᑎᖃᖅᖢᑎᑦ ᑐᑭᓯᐅᒪᑦᑎᐊᕈᓐᓇᙱᓐᓂᖏᑦ ᑲᓇᑕᐅᑉ ᒐᕙᒪᖓ ᐃᑲᔪᕈᑎᒃᓴᓄᑦ 
ᐊᑐᕆᐊᖃᖅᑐᓄᑦ ᑲᔪᓯᔾᔪᑕᐅᖃᑦᑕᕈᓐᓇᖅᑐᓂᒃ ᐊᖏᓐᓂᖅᓴᒻᒪᕆᖏᓐᓄᑦ ᐊᔾᔨᒌᒃᑎᑦᑎᕙᒡᓗᑎᑦ 
ᐃᓄᒃᑎᑐᑦ ᐅᖃᐅᓯᖓᓐᓂᒃ.   

ᐊᖏᔪᒻᒪᕆᖕᒥᒃ ᑮᓇᐅᔭᖃᖅᑎᑕᐅᕙᒃᐳᑦ ᒐᕙᒪᑐᖃᒃᑯᓐᓂ ᐃᑲᔪᖅᑐᖅᑕᐅᔪᒪᓪᓗᑎᑦ ᐆᒻᒪᕆᖕᓂᖓ 
ᐅᐃᕖᑎᑐᑦ ᖃᓪᓗᓈᑎᑐᓪᓗ ᐅᖃᓪᓚᐅᓯᓕᖕᓄᑦ ᐅᓄᙱᓐᓂᖅᓴᐅᔪᓄᑦ ᓄᓇᓕᖕᓄᑦ. 
ᐊᔾᔨᒌᙱᓐᓂᖏ ᑕᐅᑐᒃᑕᐅᓪᓗᑎᑦ, ᐱᓕᕆᐊᑦ ᐊᒻᒪ ᑮᓇᐅᔭᕆᑎᑕᐅᔪᑦ ᐃᑲᔪᖅᓱᐃᔾᔪᑎᒃᓴᑦ 
ᓄᓇᖃᖅᑳᖅᓯᒪᔪᑦ ᐅᖃᐅᓯᖅᑕᖏᓐᓂᒃ ᑲᓇᑕᒥ ᓈᒻᒪᙱᒻᒪᑕ, ᐊᐅᓚᑦᑎᔨᖃᑦᑎᐊᙱᑐᐊᖅᐸᑦ 
ᑮᓇᐅᔭᖁᑎᒋᔭᐅᔪᑦ ᓈᒻᒪᒃᓯᓕᖅᑎᑦᑎᓇᔭᙱᒻᒪᑦ ᑲᓇᑕᓕᒫᒥ ᐊᖏᖅᓯᒪᓂᕆᔭᖓ ᐱᒃᑯᒋᔭᐅᖁᓪᓗᒍ 
ᐃᓄᐃᑦ ᐊᒻᒪ ᐃᓕᖅᑯᓯᖏᑦᑕ ᐱᔪᓐᓇᐅᑎᖏᑦ ᓄᓇᖃᖅᑳᖅᓯᒪᔪᓄᑦ ᐅᖃᐅᓯᖏᑦᑎᒍᑦ 
ᐱᔪᓐᓇᕐᓂᖃᖅᑎᓪᓗᒋᑦ. ᐅᓐᓃᖑᒐᓗᐊᖅ, ᐃᒃᓯᖕᓇᖅᑕᐅᓪᓗᓂ ᓇᖕᒥᓂᖅ ᒪᑭᑕᓇᓱᖁᔭᐅᓕᖅᖢᓂ 
ᓴᖅᑭᑦᑎᓇᓱᖕᓂᐊᖅᑎᓪᓗᒋᑦ ᐃᓄᐃᑦ ᐅᖃᐅᓯᖏᑦᑕ ᐃᓄᒋᐊᖕᓂᕆᔭᖏᓐᓄᑦ,   ᓄᓇᕗᑦ 
ᖃᐅᔨᒪᓕᕈᒪᕗᖅ ᓴᒃᑯᑦᑎᔪᓐᓇᕐᒪᖔᑕ ᒪᓕᒐᓕᐊᕆᓇᓱᒃᐸᒃᑕᑦᑕ ᑲᒪᒋᔭᕆᐊᖃᖅᐸᒃᑕᑦᑎᓐᓄᑦ 
ᐊᔪᙱᓐᓂᓕᒫᑦᑎᓐᓂ ᐱᓕᕆᔪᓐᓇᑐᐊᕌᖓᑦᑕ.   

ᐃᓄᒃᑎᑐᑦ ᐅᖃᐅᓯᖓᑦ ᐊᑐᕐᓂᖃᕐᒪᑦ ᓂᖃᐃᓱᖅᑎᓄᑦ ᐱᔭᐅᑐᐃᓐᓇᕆᐊᖃᖅᑐᓄᓪᓗ ᐃᓄᖕᓄᑦ, 
ᒪᓕᙱᖦᖢᓂᓗ ᑲᓇᑕᒥ ᐊᕕᒃᑐᖅᓯᒪᓂᕆᔭᖏᓐᓂᒃ, ᓄᓇᑦᑕ ᐊᕕᒃᓯᒪᓂᕆᔭᖏᓐᓂᒃ ᐅᕝᕙᓘᓐᓃᑦ 
ᑲᓇᑕᐅᑉ ᑭᒡᓕᖏᓐᓂᒃ, ᑭᒡᒐᖅᑐᐃᓇᔭᖅᐳᒍᑦ ᐱᐅᔪᓂᒃ ᑐᓐᓂᖅᑯᑕᐅᓇᔭᖅᑐᓂᒃ ᑲᓇᑕᒥ 
ᐱᓕᕆᔾᔪᓯᐅᕙᒃᑐᖅ ᒪᓕᒃᑕᐅᓗᑎᑦ, ᓲᕐᓗ, ᒐᕙᒪᑐᖃᒃᑯᑦ ᐱᓕᕆᖃᑎᖃᓪᓗᐊᕐᒪᑕ ᐅᕙᑦᑎᓐᓂ 
ᐅᔾᔨᕐᓇᖅᓯᑎᑦᑎᓂᕐᒧᑦ ᑭᒃᑯᓕᒫᓄᑦ ᐊᔪᖅᑕᐅᙱᑦᑐᑦ ᐊᖏᖅᓯᒪᓂᖏᓪᓗ ᐃᓄᒃᑎᑐᑦ 
ᐅᖃᐅᓯᖓᓐᓂᒃ ᐅᖃᓪᓚᒃᑎᖏᓐᓄᓪᓗ, ᑭᐅᔪᓐᓇᕐᓂᖅᓴᐅᓂᐊᓕᖅᖢᑎᓪᓗ ᑲᔪᓯᓂᖃᑦᑎᐊᕐᓗᑎᑦ 
ᐱᔭᐅᔭᕆᐊᖃᓕᖅᐸᒃᑐᑦ ᐊᐅᓚᑦᑎᓂᐅᖃᑦᑕᖅᑐᒥᒃ ᑎᑎᕋᖅᑕᐅᓯᒪᔪᓪᓗ ᖃᐅᔨᓴᖅᑕᐅᓂᑯᑦ 
ᖃᐅᔨᓵᖑᖃᑦᑕᖅᓯᒪᔪᑦ ᐱᔾᔪᑎᓖᑦ ᐃᓄᐃᑦ ᐅᖃᐅᓯᖓᓐᓂᒃ ᐅᖃᓪᓚᒃᑎᖏᓐᓂᒡᓗ. ᑖᒃᑯᐊ 
ᐃᓚᐃᓐᓇᕆᕙᖏᑦ ᐊᒥᓱᒻᒪᕆᐊᓘᑎᓪᓗᒋᑦ ᐱᒻᒪᕆᐅᔪᑦ ᑐᕌᒐᕆᔪᒥᓇᖅᑐᑦ.   

ᑕᒪᑦᑕᑦᑎᐊᖅ ᑕᕝᕙᓃᑦᑐᑎᒍᑦ ᒥᒃᖠᒋᐊᖅᑎᑦᑎᔭᕆᐊᖃᕋᑦᑕ ᑭᒃᑯᓕᒫᓄᑦ ᐃᓚᐅᑎᑦᑎᓂᕆᔭᕗᑦ 
ᓄᓇᖅᑲᑎᒋᙱᑕᑦᑎᓐᓂ-ᐊᕕᒃᓯᒪᓂᕆᔭᑦᑎᓐᓂ, ᓄᓇᕐᔪᐊᒥ ᐊᒻᒪ ᒐᕙᒪᐅᖃᑎᒌᙱᑦᑐᓂᒃ 
ᐱᓕᕆᔾᔪᓯᐅᕙᒃᑐᑦ ᐃᓄᒃᑎᑐᑦ ᐅᖃᐅᓯᖓᓐᓂᒃ ᐊᑐᕈᓐᓇᖅᓯᑎᑦᑎᐊᖅᐸᒃᖢᑕ ᐅᑭᐅᖅᑕᖅᑐᓕᒫᒥ. 
ᐅᑯᓂᖓ ᐃᓚᓕᐅᔾᔨᓯᒪᔭᕆᐊᖃᖅᐳᖅ:  

o ᑐᓴᐅᒪᖃᑎᒌᖕᓂᖅᓴᐅᕙᓕᕐᓗᑎᑦ ᑕᐅᖅᓰᖃᑎᒌᒃᐸᒡᓗᑎᓪᓗ ᑐᓴᒐᒃᓴᕆᔭᐅᔪᓂᒃ 
ᐅᑭᐅᖅᑕᖅᑐᒥᐅᑕᓕᒫᓄᑦ ᑕᓚᕖᓴᒃᑯᑦ ᐅᖃᓪᓚᖃᑎᒌᒃᐸᒡᓗᑎᑦ, ᓈᓚᐅᑎᑎᒍᑦ, 
ᑎᑎᖅᑲᑎᒍᑦ, ᐃᑭᐊᖅᑭᕕᒃᑯᑦ ᐊᓯᖏᑦᑎᒍᓪᓗ ᓄᑖᓄᑦ ᓈᓴᐅᑎᓕᕆᓂᒃᑯᑦ 
ᑐᓴᐅᒪᔪᓕᕆᓂᒃᑯᑦ;   

o ᐃᓕᓴᕆᓗᒋᑦ ᐃᓄᐃᑦ ᐅᖃᐅᓯᖏᑦ ᐊᓐᓂᕐᓇᓂᖏᑦ, ᐃᓕᖅᑯᓯᖏᑦ ᐊᒻᒪ ᐅᖃᐅᓯᒃᑯᑦ 
ᐃᓕᖅᑯᓯᖏᑎᒍᑦ ᐱᕙᓪᓕᐊᔭᐅᔪᓐᓇᖅᑐᑦ “ᐃᓕᖅᑯᓯᕆᔭᐅᔪᑎᒍᑦ” ᑲᓇᑕᐅᑉ 
ᐅᑭᐅᖅᑕᖅᑐᖓᓐᓂᒃ, ᐃᑲᔪᕐᓗᒋᑦ ᑲᓇᑕᓕᒫᒥᐅᑦ ᐊᒻᒪ ᓄᓇᕐᔪᐊᕐᒥᐅᑕᓄᑦ ᐱᓕᕆᐊᖑᔪᑦ 
ᐱᓕᕆᖃᑎᒌᒃᐸᖕᓂᖅ ᓴᓇᙳᐊᕐᓂᐅᕙᒃᑐᓂᒃ ᑎᑎᖅᑐᒐᕐᓂᐅᕙᒃᑐᓂᒃ ᐊᒻᒪ 
ᐃᓕᖅᑯᓯᕆᔭᐅᔪᑎᒍᓪᓗ ᐃᓚᒋᓪᓗᓂᐅᒃ;    

o ᐋᖅᑭᒃᓱᐃᕙᓪᓕᐊᓂᖅ, ᐊᑐᓕᖅᑎᑦᑎᓂᖅ ᐊᒻᒪ ᐊᔪᕈᓐᓃᖅᓴᖃᑎᒌᒃᐸᒡᓗᑎᑦ ᐃᓄᒃᑎᑐᑦ 
ᐅᖃᐅᓯᖓᓐᓂᒃ ᐃᓕᓴᐃᖃᑦᑕᕐᓂᕐᒥᒃ, ᐃᓕᓐᓂᐊᕈᑎᓕᐅᖅᑕᐅᓯᒪᔪᓂᒃ 
ᐋᖅᑭᒃᓱᐃᕙᓪᓕᐊᓗᑎᑦ, ᐊᒻᒪ ᐃᓕᓴᐃᔨᓄᑦ ᐊᔪᕈᓐᓃᖅᓴᖅᑎᑦᑎᓂᕐᒥᒃ 
ᐱᕕᖃᖅᑎᑦᑎᓂᖅᓴᐅᓕᕐᓗᑎᓪᓗ ᐱᓕᕆᐊᖑᖔᕈᓐᓇᖅᑐᓂᒃ ᐃᓕᓐᓂᐊᖅᑎᓄᑦ 
ᐃᓕᓴᐅᔨᓄᓪᓗ ᐃᓇᖏᖅᑕᐅᔭᕆᐊᖃᓕᖅᐸᒃᑐᓄᑦ;  

o ᐃᑲᔪᕐᓗᒋᑦ ᓄᓇᕐᔪᐊᒥᐅᑦ ᑲᑐᔾᔨᖃᑎᒌᖕᓂᖓ ᐅᖃᐅᓯᕐᓄᑦ ᐋᖅᑭᒃᓯᕙᓪᓕᐊᓂᖅ ᐊᒻᒪ 
ᐊᔾᔨᒌᒃᑎᑕᐅᓇᓱᖕᓂᕐᒥᒃ ᐃᓄᐃᑦ ᐅᖃᐅᓯᖓᓐᓂᒃ ᐅᑭᐅᖅᑕᖅᑐᒥ 
ᐅᖃᓪᓚᐅᓯᐅᑦᑎᐊᕈᓐᓇᕐᓂᖅᓴᐅᖁᓪᓗᒍ.  

ᐊᓕᐊᓇᐃᒋᑦᑎᐊᓵᖅᐸᕋ ᑕᕝᕙᓃᑦᑐᓐᓇᖅᑲᐅᒐᒪ ᐅᓪᓗᒥ ᑐᓴᒐᒃᓴᓂᒡᓗ 
ᑐᓴᖃᑎᒋᔪᓐᓇᖅᑲᐅᓪᓗᓯ ᓄᑖᒥᒃ ᐅᖃᐅᓯᓕᕆᓂᕐᒧᑦ ᒪᓕᒐᓕᐊᖑᔪᒪᔪᒧᑦ. 
ᑲᑐᔾᔨᖃᑎᒌᑦᑎᐊᒃᑲᓐᓂᓛᕈᒪᕙᓯ ᐱᓕᕆᐊᖑᖃᑦᑕᕐᓂᐊᖅᑐᓂᒃ ᐃᑲᔪᖅᓱᐃᔾᔪᑕᐅᔪᓐᓇᖅᑐᓂᒃ 
ᓄᓇᖃᖅᑳᖅᓯᒪᔪᑦ ᐅᖃᐅᓯᖏᓐᓂᒃ.  

